Айтолкын Хабдылкан 
(Астана,  Қазақстан)

ҚАЗАҚ АЛТАЙ ЖЕРІНДЕГІ КӨНЕ ТҮРІК ҒҰРЫПТЫҚ КЕШЕНДЕР

Түріктануда бүгіндері, Түрік Елі империясының салт-дәстүрлері, ғұрыптық жосын-жоралғылары жайында бірсыпыра нақты дәлелдер, заттық айғақтар жиналынды. Ал деректер, археологиялық табылымдар, қазіргі түрік халықтарындағы этнографиялық реликт, сарқыншықтарды тарихи-салыстырмалы талдау негізінде жұмыстар жолға қойылуда. Қасиетті Алтай өңірі – ежелгі көшпелі өркениеттің алтын бесігі, өзінің географиялық орналасуындағы тиімділігіне байланысты көне заманнан бері Евразиядағы көптеген көшпелі халықтардың толассыз көші-қон процестерінің тоғысар торабы, алуан түрлі этномәдени байланыстардың қайнаған ортасы. Ерте орта ғасырлардағы Алтай өңірі түріктері туралы жазба деректерде кеткен кейбір ақтаңдақтардың орнын толтыратын бірден-бір дереккөз-археологиялық ескерткіштер. Алтай өңірінің археологиясы XVIII ғасырдың ортасынан бастап зерттелініп келе жатыр. 250 жылдан астам зерттеу тарихы бар Алтай өңірінің археологиялық мұралары бүгінде ортағасырлық түріктер тарихын зерттеудегі толық деректік қорлар қатарына кіреді. Осы кезге дейін орманды Алтай өңірінде 125 қорым, 665 жерлеу орындары табылып, зерттелінді. Таулы Алтайда 84 қорым, оның ішінде 216 жерлеу орындары, сонымен қатар 300-ге жуық еске алу кешендері мен қоныстар зерттелінді. Бұлардың зерттелген нысандар қатарына петроглифтерді, жазба ескерткіштер мен тас мүсіндерді қосуға болады [1, 82-91 бб.].
Көне түрік дәуірінің ғұрыптық ескерткіштері археология ғылымында «қағандық», «қарапайым» болып екі топқа бөлінді. Қағандық ескерткіштер Минусин шұңғымасы қойнауындағы Знаменка ауылынан ашылса, ең жақсы зерттелген және бай өлке болып Моңғолия саналады. Онда атақты Күлтегін, Тоныкөк, Ян-тобо, Хушо-Цайдам ескерткіштері бар. Күлтегін ескерткіші Түркі халықтарының баға жетпес мәдени байлығы. Бұл құнды дүниеге түркі тектес халықтар ғана емес сонымен қоса әлем ғалымдарының назарын аударуда. Қазіргі уақытта тарих және тіл білімі саласынан зерттелуде, әлі талай ғылыми жаңалықтар туары даусыз. Ескерткіштің 2001 жылы 18 мамырда Астанадағы Л. Н. Гумилев атындағы Еуразия Мемлекеттiк Университетiнiн бас ғимаратына орналастыруы Қазақ халқының арғы аталары Көне Түріктердің төл жазбаларының қаншалықты құнды мұра екендігін дәлелдей түседі. «Қағандық» ескерткіш «қарапайым» қоршаулардан неғұрлым жақсы зерттелген болып саналса да, Тувада тек төрт қағандық ескерткіш белгілі, оның Сарыг-Булыны ғана қазылды [2, 51-57 бб.]. Ал Таулы Алтайда он төрт ескерткіш белгілі болып, олардың қазылып зерттелгені жетеу [3, 23-29 бб.]. «Қағандық» мемориалды ескерткіштер VI ғасырдың ортасында І Түрік қағанатының пайда болуымен қатар шықты және өркендеді. Онда бұл ескерткіштердің негізгі ядросы Моңғолия екені түсінікті, Ал Тува, Оңтүстік Сібір өлкелері кейінгі жаулап алынған жерлер. Қарапайым түрдегі қоршауларды 1885 жылы Таулы Алтайдағы Онгудайда В.В.Радловтың қазумен зерттеу басталғанды. Кейінгі зерттеулер бойынша, оның таралу аймағы. Моңғолия, Тува, Хакасия, Таулы Алтай, Шығыс және Орталық Қазақстан және солтүстік-шығыс Қытайға дейінгі аумақты қамтиды. Жалпы «қарапайым» қоршаулар V ғасырдан Х ғасырға дейін өмір сүрді. Көне түрік қоршаулары деп іші ұсақ жұмыртастармен аралас толтырылған, сырты қырынан қойылған тас плиталармен қоршалған төртбұрышты құрылыс. Оның ішкі құрылымына тас жәшік, ағаш діңгектің шірінділер орындары, ішіне қойылған жылқының жақ сүйегі, тістері және қой сүйегі, Юстыд қоршауларына ғана тән ыдыстар мен ошақтарды қамтиды. 
Қоршаулар жөнінде ғылымда әлі пікірталас көп. Л.А.Евтюхова, С.В.Кселев, А.Д.Грач бойынша бұл көрші обадағы жерленген адамға тұрғызылған еске алу, құрбандық шалу орны. Гаврилова «қоршаулар-жерлеу орны» дейді, бірақ адам сүйегінің табылмауына байланысты мұны Орхон типті ескерткіштерге жатқызады. А.А.Гаврилова айтқандай «сыртқы белгісімен анықталар қоршаулар көп, алайда қоршаулардың уақытқа байланысты өзгеруін көріп, кезеңдейтін материал аз» болып қала береді және бұл қоршаулар кешенді түрде зерттеуді қажет етеді [4, 135б.]. Шығыс Қазақстандағы ғұрыптық ескерткіштердің зерттелуіне келсек, тек 1911 жылы А.В.Адрианов «қағандық» үш-төрт кешенді қазды [5, 48-51 бб.]. Одан бері ғасырға жуық уақыт бойы қоршаулар зерттелмей қалып отыр, тек 1997-1998 жылдары З.С.Самашев бастаған қазақ-француз біріккен археологиялық экспедиция Шығыс Қазақстандағы Қатонқарағай ауданы Майемер ауылынан оңтүстікте Майемер ІІ обаларына (1997ж.), Берел ауылынан батыста сегіз киломметр жерде Берел ІІ обалар тобына (1998 ж.) археологиялық қазба жүргізгенде, көне түрік дәуірінің қоршауы ашылды: Таулы Алтайдағы Майемер кезеңіндегі обаларда іргесін белдеулей қоршаған аласа тас түйінділер бар. Жерлеу ғұрпы мен зат кешенінің біршама тұрақтылығы Шығыс Қазақстанда б.з.б. 7 – 6 ғасырларда ерте темір заманы мәдениетінің негізі қалыптасқанын көрсетеді. Бұқтырма өзенінің жоғарғы ағысындағы Күрті салаларынан ертедегі ескерткіштер табылды. Олар жер бетінен шығыңқы, үлкен қойтастардан қаланған шеңберлер түрінде көрінеді.Берел қорымы Шығыс Қазақстан облысы Катон қарағай ауданының Берел ауылынан 7 шақырым оңтүстік батысында орналасқан. Қорым солтүстігінде Берел жєне Бұқтырма өзендерінің қосылған жерімен, оңтүстігінде Қансу өзенімен, ал батысы мен шығысында таулармен шектелген Бұқтырма өзенінің оң жағасындағы алаңда орналасқан [6, 64-65 бб.]. Берел және Майемер ғұрыптық ескерткіштері «қарапайым» қоршаулар түріне жатады. Қазақ Алтайындағы бұл екі қоршау Таулы Алтайда, Тувада неғұрлым жақсы зерттелген қоршаулармен салыстырғанда, өзінің құрылымы мен көлемі бойынша ұқсас, бірақ кедей және қарапайым формада. Қазақ Алтайындағы көне түрік дәуірінің ғұрыптық ескерткіштері жөнінде анық басып айту және топтамасын, классификациясын жасау әлі ерте. Көне түрік ғұрыптық ескерткіштерінің классификациясын алғаш 1925 жылы Б.Я.Владимирцов Орхон ескерткіштері негізінде жасап, бес типке бөлді. 1950 жылдар аяғында Тува мен Алтай «қарапайым» қоршаулардың топтамасы жасалынды. А.А.Гаврилова Алтайдағы кейінгі көшпелілер қоршауларын берел, кудыргэ, катанды  типтес, кейін қазылған 116 қоршау негізінде В.Д.Кубарев Таулы Алтайды бес типке бөлді.
    Қоршаулардың анық бір геометриялық пішінде салынғаны және дүниетанымдық ойды білдірері талассыз. Қоршау құрылымының бір элементі орталығы арнайы, қасиетті ағаш пен сыртында орналасқан бағана алады. Ағаш шірінділері Алтайдағы Юстыд типтес қоршауларда, Моңғолиядағы Хушо-Цайдам ІІ ескерткіштерінде бар. Орыс географиялық қоғамының мүшесі Н.Ядринцев 1889 жылы Орхон өзенінің Моңғолия жеріндегі Хушо-цайдам ойпатынан ағып өтетін жерінен кейін «Хошо-цайдам ескерткіштері» /немесе «Күлтегін ескерткіші», «Могилян ескерткіші»/ деп аталып кеткен ескерткіш тастарды табады. Бұл ескерткіштердің иелері – Н.Ядринцевтің айтуынша, Моңғолоиядан Тарбағатайға дейінгі жерлерді жайлаған, Қара-қорымнан Ыстық көлге дейінгі елдерді түгел жаулап алып, Қытай мен Үндістан арасындағы халықтармен қарым-қатынас жасаған түркі тайпалары болып табылады. Қоршаулар тараған ұланғайыр далада ешқандай адамды жерлеген із білінбейді, сондықтан да қоршауларды ғұрыптық ескерткішке жатады деп айтуға болады. Көне түрік дәуірі ғұрыптық құрылысының ажырамас бөлігі қоршаулардан шығысқа қарай тік тұрғызылып, қатарласа созылып жатқан тас балбалдар құрайды. Осы ретте ерекше ескертіп айтарымыз көне түріктердің өлікке қатысты ғұрыптық болмысы жайындағы қытайша жазбалардың өрескел, жөн-жосқысыз әрі жалған сипаттамалары. Мысалы, «ол тірі кезінде бір адам өлтірген болса, онда оған бір тас тұрғызылды. Өлгендердің кейбіреуіне мұндай тастан жүздеп, мыңдап тұрғызылғаны бар» [7, 210 б.]. Бұдан зерттеушілер балбалдардың қызметін өлтірген жауы, тас мүсін, мініс аттарын байлайтын жері болды деуге итермелеп, даулы мәселеге айналдырып жіберді. Көне түріктер аруақтарға тағзым ету үшін, батыр тұлғаларын Тәңірге жөнелту ісінде, ғұрыптық кешен жасауда және ас беруге қатысқандар өздерінің ел-жерінен әкелген ұзын тастарды, сол өлікке арналған арнайы ғұрыптық кешенінің күншығыс бағытына қарай ара-жігі шамамен біркелкі қашықтықта тізбектеп тігінен орнатқан. Осындай тас тізбектерді көне түрік тілінде балбал «тіп-тік етіп қадап орнатқан тас белгілер» деген мағынада қолданды [8, 220 б.].Қазірге дейін түріктердің ғұрыптық кешендерінен адамның мәйіт өртенген орындар табылмаған. Сондықтан бұлар жерлеу орны емес, ғұрыптық қызметтер атқаратын кешен деп танылады. Алтайдағы қорғандардың көпшілігінде жерлеу мәдениетінің бірден-бір көрінісі жылқымен жерлеу дәстүрі болып табылады. Жылқымен бірге жерлеу ертедегі сақ, ғұн, үйсін дәуірлерінен бері келе жатқан ғұрып болып табылады. Қазақ Алтайы ерте көшпелілерінің жерлеу ғұрпында өлген адамды о дүниеге алып барар жылқының басына арқардың мүйізі тағылып күштілікке ие қылса, Жетісудағы қарапайым обада адамның бетін солтүстікке қаратқан жерлеудің үстін ағаш, саз топырақ, қамыспен жаба отырып басын солтүстікке қаратып арқар бассүйегін қоюы екі өлке тайпалары өмірінде бұл аңның ортақ бір ғұрыптық мәнге ие екендігін көрсетеді. Сондықтан да Алтайдағы жылқымен жерленген Күдіргендік типке Қатанды ІІ, Курата І, Тұяқты VII қорымдарын теңестіруге болады. Жылқымен жерлеу дәстүрінің түрік тайпаларының қайсысына тиесілі екендігі туралы қазіргі уақытта мынадай үш түрлі ғылыми көзқарас бар:Бірінші көзқарас бойынша, С.А.Теплоухова, Н.Потапов, Л.Р.Кызыласов, С.И.Вайнштейн, А.Д.Грач, А.Я.Шер, Ю.С.Худяков, С.П.Нестеров секілді ғалымдар қорғандардан шыққан жәдіргерлер мен деректерге салыстырмалы зерттеу жасай отырып, жылқымен жерлеу дәстүрі түрік-тугюлерге тиесілі деген пікірді айтады; екінші көзқарастағылар, А. Гаврилова, Л.Н. Гумилев, А.Савинов, Ю.И.Трифоновтар болса, аталмыш дәстүр түрік-тугюлерге емес, басқа түрік тілді тайпаларға, олардың ішінде Түрік қағанатының құрамындағы теле тайпасына тиесілі деп ой түйеді;кейінгі атақты археолог - ғалымдарС.В.Киселев пен Л.А.Евтюхова соңғы пікір бойынша, жылқымен жерлеу дәстүрі әртүрлі тайпаларға тиісілі. Моңғолиядағы ескерткіштер түріктерге, Алтайдағы ескерткіштер теле тайпасына, Минусин ойпатындағы қырғыздарға тиісілі деген пікірді ұстанды [9, 176 б.].
Көне түрік үштігін құрайтын атпен бірге жерлеу ғұрпы қай этникалық бірлестікке қай кезең аралығында жатпасын, әйтеуір Орталық Азия, Моңғолия, Таулы Алтай және Қазақ Алтайында кең таралғаны анық. Кейінгі 
зерттеулер бойынша «Саян Алтайдағы 51 ескерткіштен VI-X ғасырларға жататын 192 атпен бірге жерленген қабір ашылып, одан 3000 жуық зат табылыпты» [10, 4 б.]. Ғұрыптық кешендердің даралық сипатының қалыптасуы аруақты құрметтеу танымымен тікелей байланысты. Б. з. д. V мыңжылдық тарихы бар, бәлкім, одан әрі кететін тастағы петроглифтер, таңбалар, идеограммалар, пиктограммалар Ұлы түрік даласындағы қасиетті таулардан көптеп кездеседі. Мұндай киелі орындар аруаққа құрбандық шалып, ас беретін, Тәңірге мінәжат ететін жері. Ас беруге, ат шаптырып, үй тігуге қолайлы жазық дала, үш әлемді (жоғарғы, ортаңғы, төменгі) біріктіруші заңғар тау, тау жыныстарынан сүзіліп шығып тазаланған, өзі де мәңгілік тазалықтың белгісі, тіршіліктің нәрі – өзен, тарылған тынысқа оттегін беріп, сая болар қасиетті ағаш – бұлардың бәрі де мыңжылдықтар бойы ғұрыптық кешендердің өзгермей, баз қалпынан еш айнымай келе жатқан «сыртқы құрылымдары». Қорытындылай келе, ежелгі түріктердің діни-танымдық түсініктерінен мол мағлұмат беретін негізгі деректердің қатарына адамдардың өлімге және мәйітке деген көзқарастары болып табылады. Осыдан барып ежелгі көшпелілер мәйітті «о дүниеге» жөнелтуде атқаратын ұзаққа созылатын кешенді ғұрыптық рәсімдерінің өзінде мазмұнды мән жатқандығы хақ.

